
	АНЧ ХҮҮ

	 

	Эмээл нь томдсон даага
Тэртээ судагт зогсоно
Энгэр газрын тарвага
Тэнхээ мэдэн хошхирно
Эргэж буцан даллаад

	Жаалхан хүү дөхнө
Эгдүү нь хүрсэн янзтай
Өнөөх тарвага ч шидрүүн

	Бяцхан хүүгийн буу ч
Чадхийн дуугарлаа
Бөгсөөрөө нүдсэнээ тарвага ч
Ход гээд чимээгүй
Буурал даагаа унаад
Анч хүү хатируулна
Бүдүүн бурхи ганзаганд нь
Өвс шүргэн холхолзоно.

	1958 он

	 


ХҮҮХЭД ЭРВЭЭХИЙ ХОЁР

	 

	Зуслангийн цагаан байшингаас
Бяцхан пионер гарахдаа
Бор цоохор эрвээхийг үзээд
Барихаар түүнийг эргүүлэв.

	 

	Цэцгийн амттай баланд
Суух л юм эрвээхий
Цэвэрч хөөрхөн пионер
Гэтэх л юм эрвээхийд
 

	Цочоод л нисэх юм эрвээхий
Бүлтийгээд л гүйх юм пионер
Тэгэвч эрвээхийг гүйцсэнгүй
Тэгээд ч нэлээд холдчихжээ.

	 

	Энэ пионер эрвээхийг
Эгээ л зүгээр хөөгөөгүй
Энхрий сургуульдаа аваачих гээд
Ингэж яваа нь тэр байх даа

	1955 он

	 


ИДЭРИЙН ЯВДАЛ

	 

	Ихэр ишигний өрөөснийг
Идэр оруулах дуртай байж.

	Эхэд нь хөхүүлэх цагтаа ч
Эндэнэ гэж байдаггүй байж.

	Сайн хүү гээд ээж нь
Магтаж заримдаа үнсэнэ.

	Саахалт айлын авгайчууд
Бахдаж хүүхдэдээ ярина.

	Гэнэтхэн чанга тэвэрвэл
Янцагладаг удаа ч байж.
Гэдэс нь өвдсөн гэмээр
Сэжигтэй цаг ч байж.
Гэвч Идэрийн ишиг
Гялалзаад байдаг байж.
Гэтэл нэг өдөр
Байдал нь бүр улжгар.
Гишгэж явах нь муудаад
Ойрдоо босохоо больчихож.
Гэдэс гүзээгээ чагнаад
Орилоод байдаг больчихож.
Айх гайхах хослоход,
Идэр үнэнээ тоочиж

	Ашгүй эмч тохиолдоод
Ишгийг нь үзээд эмчилж
Хонь ямааг ялгахгүй
Гувшуулж байдаг нь илэрч
Халуун хүйтэн сүүнээс
Хулгайлж өгдөг нь баригдаж.

	1957 он

	 


МУУР ХУЛГАНА

	 

	Гар гараасаа барилцаад
Хэсэг хүүхэд дугуйрлаа.
Галдан, Балдан хоёрыг
Муур, хулгана болголоо
Хулгана болоод Галдан
Сүлжин тойрон зугтлаа.

	Муур болоод Балдан
Сүрхий хурдан хөөлөө.

	Бултаж эргээд Галдан
Хөөрхөн хөөрхөн хуурна.
Бүлтийсхийгээд Балдан
Тоодон тоодон гүйнэ.

	Явсаар хөөсөөр сүүлдээ
Балдан хулганаа барилаа.
Яршиг гээд больчхоогүй
Бас ч сайн жаалуудаа!

	1958 он

	 


АЙ ДАА ДҮҮ МИНЬ

	 

	Махир духаа данхайлгаад
Модгор сүүлээ годойлгоод

	Дэгээ хоёр тэнэж явсаар
Дэндэв хүүг сонгож авчээ.
Зүггүйтэхийг харж шүлс залгиад
Зүүгдэнэ гэж инээд нь хүрээд
Даалгавраа хийхийг нь ажаад байж
Давтдаг эсэхийг нь отоод байж.
Харин тэгтэл Дэндэв хүүгийн
Хажуу хойно нь зүүгдэх ч байтугай
Дөрөв тавд нь дооглуулж гэнэ.
Дөнгөөд арайхан зугтааж гэнэ.
Гэсэн ч одоо горьдсоор гэнэ,
Гэнэдүүлж байгаад зүүгдэх гэнэ,
Анаж эргүүлсэн хэвээрээ л гэнэ.
Айдаа дүү минь хичээнэ шүү

	1958 он

	 


СААЛЬЧИН

	 

	Далиу эвэртэй үнээ
Тухтай нь аргагүй хивнэ.
Дамба хүү хэвлүүхэн
Тохитой нь аргагүй саана.
Хөлс бурзайсан хамраа
Хааяа нэг арчина.

	Хажууд байгаа эжийгээ
Хараад нэг инээнэ.

	Саасан сүүг нь үзье гээд
Саахалтын хүү дооглонгуй
Саальчин «эрийг» харъя гээд

	Санаа сэтгэлийг нь зовооно
Тэгэвч Дамба мэрийсээр
Нутаг усандаа шагшигдаж
Тэгээд ч бас зурагтайгаа
Пионерын сонинд бичигдэж
Саальчин найз Дамбынхаа
Зурагтай сониныг үзээд
Сайшааж бичсэн туршлагыг нь
Саахалтын нь хүү сонсоод
Дооглож байхын оронд гээд
Амаа барьсан гэнэ лээ.

	Дамбын шавь болохоор
Дагаад байсан гэнэлээ

	1958 он

	 


ӨНЧИН ЦАГААН БОТГО

	(Ардын аман үлгэрээс сэдэвлэв)

	 

	Аргагүй бэрх зовлонтой
Харанхуй балрын үед л
Олиггүй муу санаатай
Харамч нэгэн хааных л
Яриг хүрэн ингийг
Өрөөлийн өрд өгчээ.

	Цариг цагаан ботгыг
Өнчин болгон хоцроожээ.
Хонгор хөөрхөн ботго
Буйлж хэчнээн тэмүүлэвч
Хамрыг дөрлөсөн буйландаа
Эх нь тэгээд захируулжээ.

	 

	* * *

	 

	Эхээ мөрөөдсөн ботгоны
Элэг нь ёстой эмтэрчээ.
Эзний гараас мултрах
Арга нь бүр тасарчээ.
Гандаж байгаа өвсний
Өнгийг нэгэн харахдаа
Гундаж яваа өөрийнхөө
Эхийг нэгэн дурсахдаа
Алдын чинээхэн аргамжаа
Тойрон тойрон буйлна.

	Алганы төдийхөн газраа
Тавран тавран шогшино.

	Энэ байдлыг нь өрөвдөөд
Нэгэн бяруу очжээ.

	— Эш чи минь яв даа гээд
Хөөрхий ботгыг суллажээ.

	— Ачтай бяруу чамтайгаа
Хожим баяртай уулзъя даа.
Асралт эхтэйгээ учирвал
Хөөр болгон ярья гээд
Хун цагаан ботго

	Баруун зүгийг чиглэжээ.
Хөөрхий түүнийг өрөвдсөн
Бяруу ч уйлаад хоцорчээ.

	 

	* * *

	 

	Баян хааны гадаа
Уяатай үлдсэн үр минь
Балчир бага насандаа
Хагацал үзсэн тэр минь
Уураг сүүгээ байхгүйд нь
Өлсөө бол уу? Яагаа бол?
Уур ихтэй хаантан
Зодоо бол уу? Яагаа бол?
Миний ноорхой цагаан
Гүйгээд ирдэг ч болоосой
Хүний нутгийн энд ч
Нисээд ирдэг байгаасай гэж
Ган төмрөөр тушуулан
Ташуурын амт үзсэн ч
Гон ганцаар ганьхран
Өвс усгүй удсан ч
Яриг хүрэн ингэ
Хонгор үрээ санасаар...

	Яс махаа янгинасан ч
Шүд зуун дэвхэрч
Буурал манан хөшиглөсөн
Уулын оройг ширтэхдээ
Бараа бүрий үзэгдсэн
Үдшийн бүрийд зогсохдоо

	Хундан цагаан цастай
Өвөл хүртэл дулаахан
Хувилгаан цэнхэр үүлтэй
Тэнгэр нь хүртэл дулимхан
Өсөж төрсөн говио
Өөрийн эрхгүй санана.
Үлдэж хоцорсон үрдээ
Өнчин зүрх нь шанална.

	 

	* * *

	 

	Намрын хонгор салхинд
Шивээн толгой найгана.
Нарийхан улаан замаар
Өнчин ботго гүйлгэнэ.

	Зогдор хөдөлгөн тэшүүлснээ
Хавийг ажин зогсоно.
Зовлонт түүний нүднээс
Нулимсан дусал ойчно.
Зорьсон зүгээ чухам
Өөрөө гэхэд мэдэхгүй
Зоригийн ганцхан хүсэл нь
Ээждээ яаран тэмүүлнэ.
Өргөн талын уудмыг
Баран, баран явсаар
Өндөр, нам уулсыг
Даван, даван яарсаар
Өчнөөн олон хоног
Нойр хоолгүй гүйлгэсээр

	Өнчин ботго тэгтэл
Өлөн чонотой таарчээ.
Иднэ гэхийг нь дуулаад
Ухаан алдтал айжээ.
Ээждээ би очъё гээд
Бүлтэн бүлтэн гуйжээ.
Заавал чамайг иднэ ээ гээд
Чоно улам л давшлахад
Зайлуул хөөрхий ботго
Дахин дахин сөгдөөд
Яриг хүрэн ингэний
Цариг цагаан ботго би
Өрөнд өгөгдсөн эхийнхээ
Барааг ганц харах сан

	Өрвөгөр ч болсон зүсээ
Эхдээ нэг үзүүлэх сэн
Хойноос минь идвэл
Хоёр сайхан хонготой билээ,
Өмнөөс минь идвэл
Өндөр сайхан хүзүүтэй билээ.
Идвэл одоо иддээ гээд
Намс хийтэл хэвтэхэд
«Ээжээ» гэх шиг болоод
Ган хийтэл буйлахад
Хулгайч муу чоно
Биеэ хураан ярзайгаад
Хошуу амаа долоож
Барихаар бүр дайртал
Орчлон дэлхий донслох шиг
Аймшигт чимээ гарчээ.

	Орог саарал чоно ч
Алга болсон байжээ.

	Харин тэгтэл ботгоны
Яг өмнүүр зурайгаад
Хага үсрээд ангайсан
Гүнзгий ан гарчээ.

	Ядарч зүдэрсэн ботгонд
«Үнэ» ингэж тусалжээ.
Яргачин чонын биеийг
Өнөө цав аваачжээ.

	 

	* * *

	 

	Өөрийн эрхгүй баярлахдаа
Өөд уруугүй тэшсээр
Өнчин цагаан ботго
Өргөн хөндийд оржээ.

	Хун цэнгийн дууг
Чагнан чагнан уярахдаа
Хөх ногоог шүүрдэн
Бувар бувар зажлахдаа
Бүлтгэр дөрвөн хөхөө
Санаад нэг буйлжээ.

	Бүртийх барааг харуулдан
Горьдоод баахан зогсжээ.

	 

	* * *

	 

	Сэрүүн салхи хуйрагнасан
Намрын хүйтэн шөнөөр
Сэмжин үүлээр хаагдсан
Хавирган сарны доор
Яриг хүрэн ингэ
Нутгийн зүг тэмүүлнэ.
Яршигт төмөр тушаандаа
Нарийн шилбэ нь холгожээ.
Хойноос нэхээд ирэх
Эзний тухай бодохоос
Хонгор хөөрхөн үрийнхээ
Сэвлэг үсийг нь санахаас
Чөмгөө ташин өвтгөсөн ч
Шилбээ хайргүй дэвхэрнэ.
Чөдөр болсон тушаагаа
Шүдээр хааяа мэрнэ.

	Ингэж тэр зүтгэсээр
Дөрвөн өртөө явжээ.

	Идээшиж дассан нутгийнхаа
Дөнгөж зах руу нь оржээ.

	 

	* * *

	 

	Яваад байхад барагддаггүй
Ямар өргөн тал вэ?

	Яараад явахад харагддаггүй
Миний эх яав аа гээд
Өнчин цагаан ботго
Бас л цаашаа явсаар
Үнэн эсэхийг мэдэхгүй
Нэг л зүгийг барьсаар...

	 

	* * *

	 

	Үүрийн шаргал гэгээ
Манхайж байхын доогуур
Үнэгэн харанхуй шөнө
Зүсээ буруулах цагаар
Хагацал үзсэн эх үр
Сая л бараагаа харлаа.

	Хангинаж гингэнэн буйлаад
Хоёр талаас гүйлгэнэ.
Ингэж гүйлгэх үеэр нь
Морин туурай тачигнав.

	Эргэж халтихан харвал
Нэхэж яваа харагдлаа.
Баттай сайн ажвал
Харгис баян дүрээрээ
Бүдүүн ташуур бариад
Шүдээ зуусан үзэгдэнэ.
Хөлөө улайтал зүтгэсэн
Хүсэл зоригоо бодохоос
Хонгор үрээ үзэлгүй

	Өнгөрнө гэж санахаас
Эргэн эргэн хараад
Хөөрхий ингэ дэгнэ.
Эрвэгэр хоёр нүднээс нь
Нулимсан дусал асгарна.

	Эрх цагаан ботго нь
Эрэл хөөгөөг мэдэхгүй
Эхээ л ганцхан бодож
Бөөн баяр гүйлгэнэ.

	Тэгтэл тэр баяныг
Морь нь дараад ойчлоо.
Тэртээ холхи хөндий рүү
Эмээлтэй морь нь жилийлээ.
Эхийн халуун сэтгэлээр
Ботгоо ингэ үнэртэнэ.

	Үрийн санасан хайраар
Ботго хөхийг нь тэмтэчнэ.

	1958

	 

	Л. Нацагдоржийн хамт

